
KOZHANULY, M. 

ABOUT ONOMASTIC NAMES IN KAZAKH ORATORICAL WORDS 

The article deals with one of the spheres of oral folk literature – oratory, based on the views of 

domestic scientists, within the framework of Kazakh onomastics. 

Initially, it is the populace themselves who speak the oratorical words, and it is they who have 

upheld and transmitted them to future generations as their bearers. Embedded within the collective 

consciousness are the enduring images forever preserved: orator Syrym, Tole bi, Aiteke bi, Kazybek bi, etc. 

By focusing on words, bi-orators can recognize the subtleties of names in the onomastic space. 

The author focuses on the fact that onomastic names are more common in an oratorical dispute than 

in an oratorical dedication (arnau), reflection (tolgau), primarily in the context of an oratorical dispute, as 

well as some types of oratorical words. 

The intricate and artistic world of folk oral literature suggests a comprehensive examination of 

onomastic names found in Kazakh oratorical expressions. These names can be thoroughly studied within the 

framework of Kazakh onomastics. Oratorical speech is considered a type of onomastic term, specifically an 

ideonym, viewing it as a rhetorical name. 

Key words: oratorical words (rhetoric), rhetorical name, types of oratorical words: oratorical 
dedication (arnau), reflections (tolgau) and dispute, types of oratorical dispute, Kazakh generic names. 

КӨРІКТІ ЖАННЫҢ КӨРКЕМ ЖЫРЛАРЫ 
 

Түйін 
Кім-кімнің де туған жерінің табиғатына тартып туатыны қазір 

ақиқатқа айналып келеді. «Арқаның кербез сұлу Көкшетауы» деп жырлаған 
Арқаның арқалы ақыны Сәкен Сейфуллин, Кеңес Одағының батыры, ғалым 
Мәлік Ғабдуллин, ақын, Мемлекет қайраткері Кәкімбек Салықов, Қазақстан-

ның Халық жазушысы Сәкен Жүнісов қандай келбетті, бет-пішіндері де, 
жандары да сұлу адамдар еді ғой. Сол сияқты «О, Көкшем, сері Көкшем», 
деп тебіренген Марфуға Бектемірова да көрікті болатын. 

Кілт сөздер: өмір, өлең, туған жер, поэзия, ақын, руханят. 
 

1 Кіріспе 

Кім-кімнің де туған жерінің табиғатына тартып туатыны қазір ақиқатқа айналып 
келеді. «Арқаның кербез сұлу Көкшетауы» деп жырлаған Арқаның арқалы ақыны Сәкен 
Сейфуллин, Кеңес Одағының батыры, ғалым Мәлік Ғабдуллин, ақын, Мемлекет қайраткері 
Кәкімбек Салықов, Қазақстанның Халық жазушысы Сәкен Жүнісов қандай келбетті, бет-

пішіндері де, жандары да сұлу адамдар еді ғой. Сол сияқты «О, Көкшем, сері Көкшем», деп 
тебіренген Марфуға Бектемірова да көрікті болатын. 

М. Бектемірова алғашқы өлеңдерімен-ақ оқушыларын баурап, сері Көкшесіндей 
жүректеріне жол таба білді. Бұл – жырларының сыршылдығы, інжу-маржандай кіршіксіз 
тазалығы, шынайылығы. Көрікті қыздың жырларының да көрікті болуы заңды да сияқты. 

Өйткені «поэзия- көрікті қыз жүзінің ұялшақ, албырт қызғылты, теңіздей көгілдір, аспандай 
тұңғиық көзінің ынтықтық сәулесі, әйтпесе оның қара көзіндегі өткір от, мәрмәр иығына 
төгілген бұйра шашының толқыны, торғын кеудесінің демігіп тыныстауы, күміс үнінің 
гармониясы, сиқырлы сөзінің музыкасы, тал бойы, сұңғақ сымбатының мінсіз мүшелері, 
сұлу қозғалысының ғажайып сиқыры...[1; 251.]. 

Мөлдір бота көзі жаудыраған, 
Құшағын қуанышпен жайды маған. 
Айналдым, Айнакөлім, кербез көлім, 
Сері аға Сәкен сынды айнымаған,- 

десе, Айнакөлінде отырған сері Сәкен көз алдыңа келеді. 
Сұлудың сұлуы ең Көксеңгір, 
Мәңгілік көгерген көһктем бұл. 
Кеудеде бұлақ боп ағылсын, 
Төсіңде Марфуғаң төккен жыр. 
 

Тамызда тамылжыр өлкеміз, 
Сағымы шайқалған көл- теңіз. 
Ғашық боп қаларың күмәнсіз, 
Көксеңгір даласын көрсеңіз. 
 

Көзінде жататын терең мұң, 
О, менің Зерендім, Зерендім. 
Өзіңде біраз жыл қонақ боп, 
Інжуін терген ем өлеңнің,-  

дейді. Кедір-бұдырсыз Көкшенің тастан-тасқа секіріп аққан ақ бұлағындай өлең жолдарынан 
ақын қыздың туған жеріне деген махаббатын аңғару қиын емес. Зеренді – жер жанаты, ер 
қанаты, батыр, ғалым ағамыз Мәлік Ғабдуллин туған аяулы мекен. Зерендіге де, Мәлік 
ағамызға да көрген жанның ғашық боп қалары күмәнсіз. Тіпті Көкшеде туған жанның көңілі 
– көктем, жаны- жаз, ақын болмауы да мүмкін емес сияқты. 

2 Материалдар жəне əдістер 

Мақаланы жазу барысында керекті деректер жинақталып,ақынның өлеңдеріне әдеби 
талдау жұмыстары жүргізілді. 

3-4 Нəтижелер мен талқылау 
Оның әр тасы інжу, өзен- көлі – айна, өлең- жыр. Марфуғаның туып-өскен жері 

Көкшенің Шортандысы, Көрнекті деп аталады. Көрнекті десе, көрінекті, көрген кісінің 

көңілін аспандатып, шабытын шақыратын сұлу мекен. 
Туған жерім, 
Жаныма төксе бір нұр, 
Талпынады төсіне өскелі гүл. 
Ұшып өткен қанатты жылдарыммен 

Жыр сыйлаймын өзіңе, Көкшеғұмыр. 

Көкшеғұмырдың нәзік гүлі Марфуға, Көкшеғұмырда «ұшып өткен қанатты жылдары» 
қанатты жырларына айналды. Туған жері жанына нұр шуағын ұялатқан ол сұлу- 

Көкшеғұмыр кешті. 
Бұлтсыз шақта жаздың күні 
Көз тартады сұңғақ тау. 
Ақын қыздың аз ғұмыры 

Талайларға жұмбақтау. 
Жұмбақтары – өлеңдерінде. Өзі бұл өмірден ертерек өтетінін сезгендей, «Ақын 

қыздың аз ғұмыры» дейді. Сол аз ғұмыры мәнді де, сәнді болды. «Жырларын оқырмандары 
жүректеріне басты», «Көктемі- ғажап,көктемі- жақұт» болды. Өлеңге айналған қысқа 

көктеміне «Көктем-ау, көктем, рақмет саған, рақмет саған, рақмет!»,- деп алғысын жаудырып 
кетті. Марфуға ғұмыры – шуақты көктем- ғұмыр десе де болады. 

Көктемгі жауған жауындай, 
Өтті де кетті-ау жас шағым. 
Мен үшін қымбат қас-қағым,-  

дейді ғұмырдың қысқалығын түсініп, қас-қағым сәтін бағалаған ақын қыз.  
«Адамзаттың ғұмыры ғарыштық өлшеммен 2,5 минут қана екен. Қазақ халқы «Көзді 

ашып -жұмғанша», «Қас пен көздің арасында» деп уақытқа дәл баға берген»[2]. 
Сол бір қас-қағымдарда алғашқы өлеңдері «Жыр тәңірі», «Тың тынысы», «Көңіл 

әуендері», «Арман қанатында», «Қарлығаш» ұжымдық жыр жинақтарына енсе, кейін 
«Жанары жәудір дүние», «Айдыным менің», «Ғашық жүрек», «Еңлік гүл», «Тобылғы түн», 
«Қызғалдақ-ғұмыр», «Озера души» кітаптары жарық көріп үлгірді, «Мойныңды бұршы 
асқағым» (Қас-қағым) өлеңіне композитор Қалибек Деріпсалдин әдемі ән шығарды, ол ән 

бұл күнде халық аузында. 
Іздеушісі жоқтықтан әлі жарыққа шықпай жатқан тұлғаларымыз жетерлік, олардың 

көбі кешегі Алаш қайраткерлері. Артыңда іздеуші болғанға не жетсін?! 
Астанадағы Марфуға тұрған үйдің қабырғасына ескерткіш тақта орнатылуы, Еркеғали 

Рахмадиев атындағы Мемлекеттік академиялық филормония залында ақын қызды еске алуға 
арналған «Аққуым, менің қайдасың?» атты шығармашылық кеш, туғанына 65 жыл толуына 
байланысты «Қазақ лирикасы және Марфуға Бектемірова поэзиясы» тақырыбында 
халықаралық ғылыми-тәжірибелік конференция өтуі, кітаптарының жарық көруі – бірінші, 
Марфуғаның талантына байланысты болса, екінші қозғаушы күш – жары Есенгелді. 

Есенгелді Сүйінов – Қазақстан Жазушылар одағының мүшесі, Қазақстан Журналистер 
одағының лауреаты, Қазақстанның еңбек сіңірген журналисі, бірнеше жинақтары жарық 
көрген, Ресей Жазушылар одағы «Василий Шукшин» алтын медалінің иегері, облыстық, 
республикалық конкурстардың жүлдегері. Бұл күнде проза саласында жемісті еңбек етіп 
жүр. «Жалын» әдеби- көркем журналы жариялаған конкурста «Түсімде көрген қыз» әңгімесі 
академик жазушы Ғабит Мүсірепов атындағы сыйлыққа ие болды.  

Жоғарыда айтылған конференцияда Лев Гумелев атындағы Еуразия Ұлттық 
университетінің профессоры, филология ғылымдарының докторы Жанат Аймұхамбет 
«Марфуға Бектемірованың поэзиясы» атты баяндамасында: «Марфуға Бектемірова қазақ 
поэзиясына нәзіктік пен биязылық әкелді. 

Тазалық, шынайылық пен адалдық – оның өлеңдерінің басты арқауы. Ол көгілдір 
аспанмен, жымыңдаған жұлдыздармен сырласып, жаны биіктерге қалықтап жүретін. Бірақ 
арманшыл қыз күнделікті тіршіліктің сан қырлы жақтарына үңіліп, өмірдің терең мән-мағы-

насын суреттеді. Жаңа ғана бүр жарған гүлдердің жайнаған әдемілігі, құстардың сайрауы, 
жапырақтардың сыбдыры ақын назарынан тыс қалған емес. Ол өмірді сүйді»,- деген еді. 

Марфуғаның махаббаты – Өмір, Өлең, өзі туып- өскен Көкше табиғаты, Көкшенің 
ақын ұлы. «Арқа жақта елеусіздеу жыр жазып, Аспан жақты аңсап жүрген бір қыз бар»,- деп 
өзі айтқандай, аспан әлемі, жұлдыздар! Сол «аспан жақты аңсаған» арманшыл қыз жұлдызға 
айналған ақын қыздардың шоқ жұлдызына қосылды. 

Қанша сүйіп, қанша рет көрем сені, 
Көкше, Көкше – төгілген өлең селі. 
Ақында не арман бар «Кербез сұлу… 

Арқаның Көкшетауы» деген сені. 
Ғашық қып қойдың жаным туғанымнан, 
Толқындай көліңдегі тулады да ән. 
Сұлу боп кетеді екен көріктеніп, 
Мойынын киіктер де мұнда бұрған. 

М. Бектемірованың ақындығы жайында талантты ақын, Халықаралық «Алаш» әдеби 

сыйлығының лауреаты, «Құрмет» орденінің иегері Баян Бекетова құрбысының жанының да, 
тәнінің де сұлулығын суреттеп, туған жері Көкшесіне тартып туғанын айтып: «Ақындық 
жолы – ауыр жол», «Ақындықтың басы – бейнет, аяғы – азап» екені ежелден белгілі,-дейді.- 
Ал мұндай азабы мен «ғажабын» қатар тосқан ақындық жолға жүрек жұтқандар ғана 
баратын шығар. Марфуға ақын осы жолға қатарластары сияқты өз еркімен барды. Бірақ 
ешкім мен атым шыққан ақын бола қояйын деп бармайтыны да белгілі ғой. 

Өлең деген – кейде асау өзендей алабұртқан, кейде көз жасындай мөлтеңдеген пәк 
әлем. Осы әлемге жан дүниеңмен ғашық болып, өлеңді өлердей сүйгендер, өмірім деп 
түйгендер ғана бұл сұлу да пәк әлемге бет түзейді деп ойлаймын. Марфуғаның ең біріншіден 
өлеңге, сұлулыққа өлердей ғашық болуы да бәлкім содан шығар?![3]. 

Ақынның бақыты – өлеңі, өлеңінің өмірлі болуы: 
Толассыз ой ағылсын миымдағы, 
Жан емен болар деген бұйырғаны. 
Кеудемде өзенім бар «Өлең» деген, 
Керек маған теңізге құйылғаны. 

Халқы ардақтап, өлеңдерін оқып, жақсы пікірлер айтып жатқаны – 

Марфуғаның өзен-өлеңдерінің теңізге құйып жатқаны! 
Ақындық – ой азабы, ақындық – бақыт. Ақынның бақыты да, соры да сезімталдығы. 

Ол бар адамзатқа бақыт тілеп, жанын-тәнін бөліп беруге бар. 
Өзгелердің қайғы-мұңын көтеріп, өз отына өзі өртеніп кететіні де содан.  

Мен бақытты көрем күнде жанымнан, 
Адамдардың құшағынан сағынған. 
Жолықтырам ойда жоқта кештерде, 
Махаббаттың гүл жазира бағынан. 
Төгілетін күндей бөбек тілінен, 
Қалықтаған аққу құстың үнінен. 
Мен бақытты көрем жұлдыз жүзінен,  
Туған жердің маужыраған түнінен. 

 

* * * 

Көзін ашты көкжиегім көгілдір, 
Кәне, жаным, тәтті әуенді төгілдір. 
Жан дүнием қанат қомдап желпінді, 
О, дариға, қандай тәтті өмір бұл?! 

Ақындықтың не екенін бірер сөзбен айтып жеткізу қиын. Ақындық – сезімталдық, 
байқағыштық. «Біреудің кісісі өлсе қаралы ол»,- деп Абай айтқандай, ақындық өзгенің 
қуанышы мен қайғысына ортақтасып, өз қуанышы мен қайғысындай сезіне білу, жан 
біткенге жанашырлық: 

Ата, жаным, айрылмашы қуаттан, 
Су әкеліп сусындатам бұлақтан, 
Мен болайын қолыңдағы таяғың, 
Күй болайын көкірегіңді жұбатқан. 

Ақынға қойылар талап көп. Сыншы Сағат Әшімбаев: «Ақын – ол да ең алдымен 
жұмыр басты адам»,- дей келіп, азаматтықтың шын мәніндегі озық үлгісін көрсете білген 
ақынның бағы жанатынын айтып: «Сондай азамат ақын әмәнда алмас сөзді алдаспан қару 
ретінде пайдаланып, өмірдегі, адам мінезіндегі, күнделікті тіршіліктегі жамандық атаулымен 
жағаласып өтеді» [4;92]-дейді. 

5 Қорытынды 
Қазір адамгершіліктен гөрі ақшагершілік өршіп, ұлттық құндылықтарымызды 

ардақтаудан алшақтап бара жатқанымыз жасырын емес. Тәуелсіздігімізді алғанымызға отыз 
жылдан асып бара жатса да Ана тілін білмейтіндер, онысын өзіне ұят санамайтындар аз емес. 
Рухани дүниемізден қарын қамы көбірек ойландыратын заман туып келеді. Ішкен-жегеніне, 
қымбат тонға оранғанына мәз тоғышарлар көбейді. Бұл көлеңкелі жақтарымыз бұрын да 
болған, бола беретін шығар?! Осындай кісілігінен кісімсуі басым әйел жайында: 

Кімге керек жасырып құлпырғаның? 

Тон ішінде білемін кім тұрғанын. 
Сезбейсің-ау, сезбейсің ел басына 

Туған тілді қорғайтын күн туғанын,- 
дейді Марфуға.  

Сыртың жылтырағанымен, ішің тазармайды! Ұлы Абай: «Біздің екі тамағымыз бар- 

бірі көзге көрінетін, бірі – көзге көрінбейтін», -дейді. Көзге көрінбейтіні-рухани байлығы-

мыз. Руханяттан алшақтау- адамгершіліктен алшақтау, адамгершіліктен алшақтау – арсыз-

дыққа апарары анық. 
Сондықтан Марфуға:  

Адалдық қыл көпірдің ұшында тұр, 
Қарғалар қарқ-қарқ етіп ұшып жатыр. 
Шортандар шортан болып туламай-ақ, 
Торына қу мансаптың түсіп жатыр,-  

дейді. Бұл төрттағандар сыршыл ақынның шеберлігін, сыншылдығын да аңғартады.  

ОСПАНУЛЫ, С., МЫРЗАГАЛИЕВА, К. 
ПРЕКРАСНЫЕ ПРОИЗВЕДЕНИЯ КРАСИВОЙ ДУШИ 
В настоящее время каждый рождается с тягой к природе родного края, и это становится 

реальностью. Сакен Сейфуллин, поэт Арки, исполнивший «Прекрасная Арка Кокшетау», герой 
Советского Союза, учёный Малик Габдуллин, поэт, государственный деятель Какимбек Салыков, 
народный писатель Казахстана Сакен Жунисов были прекрасными людьми с прекрасными лицами и 
душой. Точно так же была красива Бектемирова Марфу, которая говорила «Ой, Кокшем, 
настоящий Кокшем». 

Ключевые слова: жизнь, песнь, родная земля, поэзия, поэт, духовность. 
 

OSPANULY, S., MYRZAGALIYEVA, K. 

FINE PIECES OF WORK OF A BEAUTIFUL SOUL 

In today's world, there is an innate desire in everyone towards the nature of their homeland, and 
this desire is becoming increasingly evident. Figures like Saken Seifullin, an admirer of Arka (steppe), 
renowned for his poetic work “The beauty of Kokshetau Arka”, Malik Gabdullin, a distinguished scientist 
and poet, Kakimbek Salykov, a state figure, and Saken Zhunisov, a national poet, were all remarkable 
individuals with both outward beauty and depth of soul. Likewise, Marfa Bektemirova's beauty, who once 
said: “Oi, Kokshem, a Kokshem”. 

Key words: life, song, homeland, poetry, poet, spirituality. 

